
Sanz presidenteak harrera egin die Nafarroan ikasten ari diren europar ikasleei
Gaur Europako Eguna da, eta Nafarroako Gobernuko presidenteak 2016an Iruñea europar kulturaren hiriburu izatearen alde hitz egin du

Ostirala, 2008ko maiatzaren 9a. Miguel Sanz Sesma Nafarroako Gobernuko presidenteak harrera egin die Nafarroan ikasten ari diren europar ikasleei. Izan ere, gaur, maiatzaren 9a, Europako Eguna da. 
Ekitaldia Kultura eta Turismo Departamentu-Vianako Printzea Erakundearen egoitzako isabeldar patioan egin dute. Bertara bildu dira, era berean, Yolanda Barcina Angulo Iruñeko alkatea eta José Luis Barriendo Antoñanzas Nafarroako Rural Kutxako presidentea. Hain zuzen ere, ekitaldia banketxe horren lankidetzarekin antolatu dute. 

Erasmus programako bi ikasle ere mintzatu dira, euren ikaskideen izenean. Honako hauek, hain justu: John Scheibe, alemaniarra, Nafarroako Unibertsitate Publikoan (NUP) Industria Ingeniaritza ikasten ari dena, eta Florian Damian, frantziarra, Nafarroako Unibertsitatean Enpresen Administrazioa eta Zuzendaritza (LADE) ikasten ari dena. 

Ekimena lehenengo aldiz burutu dute aurten, eta Europako Eguna dela-eta Nafarroako Gobernuak eta Iruñeko Udalak aste honetarako antolatu dituzten ekitaldien programaren esparruan dago kokatuta. Europako Eguneko ospakizunek garrantzi handiagoa dute aurten; izan ere, 2016ari begira Iruñea europar kulturaren hiriburu izendatu dezaten lortzeko ekintzak jarriko dituzte abian. 
Europako 300 bat ikasle Nafarroan 


Ikasturte honetan, Europako hainbat herrialdetako 280 ikasle etorri dira Nafarroara, Erasmus programaren bidez. Nafarroako Unibertsitate Publikoan (NUP) 144 ari dira, eta Nafarroako Unibertsitatean, berriz, 136. 
Erasmus unibertsitate mugikortasunerako programa da, Europar Batasunarena, eta 1987an abiatu zuten. Inoiz egin izan den kultura trukeko saiakuntzarik garrantzizkoenetako bat da, eta 1987az geroztik, hamabi urteotan, Europako 1,5 milioi ikasle mugiarazi ditu. Espainia da ikasle gehien jasotzen dituen herrialdea, eta baita beste herrialde batzuetara gehien bidaltzen dituena ere. 

Profesionalak trebatzea eta aldi berean beste kultura eta hizkuntza batzuk ezagutzea ahalbidetzen duen programa da, eta horrek garrantzi handia du gaur egungo unibertsitarioen trebakuntzari begira. Gainera, bestelako pertsonak, herrialdeak eta kulturak ezagutzeko aukera ematen du, jarrera ireki eta baikorragoa izatea eragiten du, eta ikasleak lan merkatura gerturatzea ahalbidetzen du. Horregatik, ikasketak amaitu ondoren, lehenengo lanpostua aurkitzeko behar izaten den denbora txikiagoa izan dadin laguntzen du. 

Nafarroako bi unibertsitateetan Erasmus programako ikasleen kopurua handitzen ari da, bi unibertsitateek beste batzuekin dituzten hitzarmenen kopuruak ere gora egin duen heinean. Hartara, Nafarroako Unibertsitate Publikoak Europako 166 unibertsitaterekin ditu hitzarmenak, eta Nafarroako Unibertsitateak, berriz, 150ekin. 

Ikasleentzako bekak emateaz gain, Erasmus programak irakasleei ere ematen die aukera beste herrialde batzuetara joateko, irakaskuntza xedeekin. Ikasturte honetan, gainera, praktikak egiteko aukera eman dute, eta baita irakasleak eta administrazioko langileak Europako erakunde edo enpresetan trebatzeko aukera ere. 

Harrera ekitaldiaren amaieran, Sanz presidenteak agurtu egin ditu gaur egun Nafarroan bizi diren ikasleak, irakasleak eta etengabeko ikaskuntza programetako parte-hartzaileak; hots, hezkuntza curriculuma Erasmus programaren esparruan garatzen ari direnak. Guztiei etxean bezala senti daitezen opatu die; izan ere, “Nafarroa lurralde abegitsua da, eta beti dago prest beste herri batzuekin harremanetan egoteko”. Gaineratu duenez, “Aurten, Europako Egunak garrantzi berezia du, Foru Komunitateko hiriburua, Iruñea, 2016an europar kulturaren hiriburu izateko izendatuta baitago, Poloniako Torun hiriarekin batera”.

Presidenteak, garrantzizko proiektu horri sostengua ematen diola adierazi ondoren, honako hau esan du: “Hori lortzea aukera bikaina litzateke europar guztiei ezagutzera emateko gure lurraldearen sustrai kosmopolita, ireki eta abegitsuak, Europako jazoera handiek tankeratu duten mila urtetik gorako historia, eta nafarren bizitasuna, sormena eta berritzaile sena”. Sanzek gaineratu duenez, Iruñeak nahikoa arrazoi objektibo ditu 2016an europar kulturaren hiriburu izateko. Era berean, adierazi duenez, Nafarroako Gobernua harremanetan dago Poloniako Kujawsko-Pomorskie eskualdearekin (Torun bertako hiriburua da), hainbat arlotako lankidetza hitzarmenak izenpetu eta bi lurraldeen arteko harremana indartzeko. 

Europako Eguneko ekitaldia amaitzeko, nafar artista gazteek osatutako “Vivace” hari laukoteak musika erakustaldi labur bat eskaini du. 

